
Səfir Morninqstar:  Azərbaycanda keçirilən 20-ci Neft və Qaz Sərgisində iştirak 
etməkdən çox məmnunam. Burada ABŞ səfiri kimi birinci dəfə iştirak etdiyimə 
görə xüsusi olaraq məmnunam. Əvvəllər tutduğum vəzifələrdə çalışdığım vaxt bir 
çox bu cür tədbirlərdə iştirak etmişəm.    
 
Vaşinqtondan gəlmiş və bizim Enerji Bürosunda dövlət katibinin siyasət 
məsələləri üzrə köməkçisinin müavini vəzifəsində çalışan, mənim yaxın dostum 
Amos Hoşteyni salamlamaq çox xoşdur. O da böyük məmnuniyyətlə sizin 
suallarınızı cavablandıracaqdır.     
 
İcazə verin qeyd edim ki, bu tədbir çox əhəmiyyətlidir, çünki ildə bir dəfə 
şirkətlər, hökumət rəsmiləri, bütün maraqlı tərəflər burada bir araya gəlir, enerji və 
Azərbaycandan gələn enerjinin əhəmiyyəti, cənub dəhlizinin əhəmiyyəti, 
Azərbaycanın oynadığı və Avropanın, eləcə də dünyanın enerji təhlükəsizliyində 
oynamağa davam etdiyi son dərəcə böyük roldan danışırlar.  
 
Media:  [Tərcüməçi vasitəsilə].  Cənab Səfir, Dövlət Katibinin Köməkçisinin 
Müavini Tomas Melia səfəri zamanı ölkədəki insan haqlarının vəziyyətindən 
narahat olduğunu ifadə etmişdir. O eyni zamanda müvafiq bəyanatlar verdi, lakin 
hiss olunur ki, Azərbaycan hökuməti onun bəyanatlarında maraqlı deyil və siyasi 
fəalları təqib etməyə davam edir. Bu barədə nə deyə bilərsiniz? 
 
Səfir Morninqstar:  Onu deyə bilərəm ki, demokratiya və insan haqları bizim 
Azərbaycanla olan gündəliyimizin əsas hissəsidir və biz bu mövzunu davamlı 
olaraq müzakirə edirik və müzakirə etməyə davam edəcəyik.  
 
Media:  [Tərcüməçi vasitəsilə].  Sıravi Azərbaycan vətəndaşı olaraq bu konfransın 
mənə nə kimi faydası vardır?  

Səfir Morninqstar:  Bu xüsusi konfransın özlüyündə nə kimi fayda verəcəyini 
bilmirəm, lakin düşünürəm ki, məhz enerji sektorunun inkişafı sıravi vətəndaşlara 
fayda verir, çünki bu Azərbaycanın iqtisadi artımını təmin edir, Azərbaycanda yeni 
iş yerlərinin yaradılmasına kömək edir və ümumilikdə bu, iqtisadiyyatın 
genişlənməsinə kömək etmişdir. İlk dəfə 18 il bundan əvvəl bura gəldiyim dövrdə 
Azərbaycandakı vəziyyət və bu gün gördüklərim haqqında düşünərkən mən böyük 
fərq görürəm və bunların böyük əksəriyyəti enerji sektorunun inkişafı ilə bağlıdır.   
 
Media:  [Tərcüməçi vasitəsilə].  Mənim sualım cənab Hoşteynədir. Sizcə 
Türkmənistan gələcəkdə Nabukko layihəsinə qoşulacaqmı? Birləşmiş Ştatlar İran 
və Rusiyanın təzyiqlərini yumşalda, azalda biləcəkmi?   
 
Səfir Morninqstar:  Bu suala mən cavab verəcəyəm. Biz, Türkmən qazının 
Transxəzər qaz kəməri vasitəsilə cənub dəhlizinə nəqlini dəstəkləmişik və 
dəstəkləməyə davam edəcəyik. Bu məsələ Avropa Birliyi, Azərbaycan və 
Türkmənistan arasında müzakirə olunur. Ümid edirik ki, bu danışıqlar uğurla 
nəticələnəcəkdir, lakin son nəticədə Transxəzər qaz kəmərini inkişaf etdirmək 
qərarını Türkmənistan və Azərbaycan verməlidir. Biz ümid edirik ki, bu baş 
verəcəkdir və ümidvarıq ki, Türkmən qazı cənub dəhlizinin bir hissəsi olacaqdır.     
 
Media:  Cənab Səfir və cənab Hoşteyn, siz qeyd etdiniz ki, Azərbaycan qazının 
Avropaya nəqli barəsində yaxın həftələrdə konsorsium qərar qəbul edəcəkdir. 
Birləşmiş Ştatlar üçün hansı layihə daha mənfəətlidir? TAP [Trans-Adriatik boru 
kəməri], yoxsa Nabukko?    
 
Dövlət Katibinin Müavininin Köməkçisi Hoşteyn: Bütün bu proses boyunca 
bizim hamımızın bəyan etdiyimiz kimi, Birləşmiş Ştatlar üçün vacib olan Xəzər 
qazının Avropa bazarına yol tapmasıdır. Hansı yolun, Trans-Adriatik boru kəməri, 
yoxsa Nabukko Qərb marşrutunun daha yaxşı olması qərarını konsorsium və 
burada iştirak edən ölkələr verməlidirlər. Bu məsələdə biz bitərəfik və bir daha 
qeyd etmək istərdim ki, bizim əsas diqqətimiz tez bir zamanda qazın Avropa 
bazarlarına çatdırılmasını təmin etməkdir.       
 
Səfir Morninqstar:  İlk növbədə bildirmək istəyirəm ki, mən bu fikirlə tam 
razıyam, lakin vurğulamaq istərdim ki, hər iki boru kəməri layihəsi genişdir və 

daha çox Azərbaycan qazını qəbul etmək gücünə malikdir və hər iki boru kəməri 
layihəsi Balkanlara gedən qazı təchiz edəcəkdir.  
 
Media:  [Tərcüməçi vasitəsilə].  Deyə bilərsinizmi neft və qazın işlənilməsi bizim 
ölkəmizdə demokratiyanın inkişafına öz töhfəsini verir, yoxsa yox?  
 
Səfir Morninqstar:  Düşünürəm ki, son nəticədə bu demokratiyaya kömək edir, 
çünki iqtisadiyyat genişləndikcə ümid edirəm və inanıram ki, demokratiya, eləcə 
də iqtisadiyyatın artımı üçün daha çox imkan olacaqdır. Azərbaycanla enerji 
sahəsində çalışmağımız bizə eyni zamanda demokratiya ilə bağlı məsələləri də 
Azərbaycanın qarşısında qaldırmağa imkan verir. Heç kəs məni inandıra bilməz ki, 
əgər Azərbaycanda enerji resursları olmasaydı və yaxud biz Azərbaycanla enerji 
sahəsində əməkdaşlıq etməsəydik bu zaman demokratiya daha yaxşı olardı.   
 
Təşəkkür edirəm. Bilirəm ki, Britaniya tərəfi də sizin suallarınızı cavablandırmaq 
istəyir.  

